ՀՀ ՍՓՅՈՒՌՔԻ ՆԱԽԱՐԱՐ ՀՐԱՆՈՒՇ ՀԱԿՈԲՅԱՆԻ ԵԶՐԱՓԱԿԻՉ ԽՈՍՔԸ ԼՐԱԳՐՈՂՆԵՐԻ ՀԱՄԱՀԱՅԿԱԿԱՆ 5-ՐԴ ՀԱՄԱԺՈՂՈՎՈՒՄ
Սիրելի ներկաներ, Սփյուռքի թագավորության հայ վեհապետեր,
Սա է այն  հիմնադիր մարմինը, այդ 200 հոգին, որ եկան և իրականություն դարձրեցին մեր չորս օրվա համատեղ գործունեությունը և այն պետք է շարունակվի: Ամենագլխավորը, կարծում եմ, քիչ թե շատ ճանաչեցինք միմյանց, մարդկային ջերմ և հետաքրքիր կապեր ստեղծվեցին: Ամենագլխավորը մարդն է իր էությամբ, իր գործունեությամբ, իր պատասխանատվությամբ, իր նվիրումով, որ կարողանա ինչ-որ մի գործ անել: Ես այն կարծիքին եմ, որ Թումանյանի «Գործն է անմահ լավ իմացեք» ձևակերպումն անընդհատ պետք է ուղղորդի մեզ, դառնա մեր սկզբունքը և որով մենք պետք է շարունակենք մեզ բաժին ընկած գործը: 
Առաջինը, կարծում եմ, մեր համաժողովը պատմություն դարձավ: Երկրորդ կարևորը` այո, անձնական, մարդկային, ընկերական հարաբերություններ ստեղծվեցին: Երրորդ` այս դահլիճում հնչեցին գրեթե նույնատիպ հարցադրումներ, որոնք վերաբերում էին մեր համազգային խնդիրներին: Ցավում եմ, որ մեկը հեռվից ակնարկեց, թե ով է որոշելու համազգային խնդիրները: Ես չեմ պատկերացնում, որ ցեղասպանության ճանաչման հիմնահարցի միջազգային ճանաչումը, հայոց պետության հզորացումը, անկախացումը, անվտանգությունը համազգային խնդիրներ չեն, Սփյուռքի ուծացման հիմնահարցերը համազգային չեն: Այս ամենն այնքան ակնհայտ է, որ չեմ կարծում, թե պետք է ինչ-որ մեկը որոշի, թե մեզանից յուրաքանչյուրը որքանով կմասնակցի հայոց օրակարգի ձևավորմանը, լուծումներ գտնելուն, առաջ տանելուն: Հենց դրանով էլ պայմանավորված կլինի Հայոց պետության հզորությունն ու ուժը: Այս ամենում ահռելի դեր ունեն լրագրողները` հեռուստալրագրողները, ռադիոլրագրողները, որովհետև ձեր խոսքը, ձեր ձայնը կարող է ավելի հզոր լինել, ավելի մեծ ազդեցություն ունենալ: Գրչի հարվածն ավելի դժվար է բուժվում, քան խոսքի հարվածը: Դրա համար խոսքի հարվածը, եթե այն ուղղված է հայկականությանը, հայկական խնդիրներին, ուրեմն պետք է շատ զորեղ լինի, շատ զրնգուն լինի, որպեսզի ցնցի աշխարհը, ոչ թե Հայաստանը ներսից: 
Այսօր, օգտվելով առիթից, քանի որ լսարան կա, որը կարող է քիչ թե շատ խոսել Սփյուռքի նախարարության մասին: Հնչեցին խոսքեր, որ մենք երկու տարեկան ենք դարձել: Գտնում եմ, որ այդ երկու տարվա հաստատման մեջ անփոխարինելի դեր են խաղացել մեր լրատվամիջոցները և առանձնակի եմ ուզում շնորհակալություն հայտնել սփյուռքյան և մամուլին, և հեռուստատեսությանը, և ռադիոյին, որովհետև ակնդետ հետևում են մեր յուրաքանչյուր քայլին և դարձնում իրենց քննարկման նյութը, իրենց սեփականությունը և լավ առումով, և իհարկե քննադատական առումով: Մենք պատրաստ ենք լսելու ցանկացած հարցադրում, որը վերաբերվում է պետության հետ փոխհարաբերություններին, սակայն ես կուզենայի լրագրողական աշխարհի ուշադրությունը հրավիրել մի քանի խնդիրների վրա: 
2009 թվականը մեր նախարարության համար եղավ կայացման տարի: Մենք լուծեցինք 4 խնդիր. կազմակերպչական, իրավական, ֆինանսական և գաղափարական: Նախարարությունը 1 տարում իրոք կայացավ:  
2010-ը մենք փորձեցինք նվիրել սփյուռքյան հիմնախնդիրներին:
Առաջին հիմնախնդիրը խառը ամուսնություններն են: Սա կարծես անհատի որոշելիքն է, բայց մենք որպես Հայոց պետություն և հայկական համայնք անելիք ունենք այդ ամուսնությամբ ծնված երեխայներ հետ: Երեխայի մեջ ավելի շատ հայկականություն, հայկական ինքնություն, հայկական մշակույթ, հայկական որակ, հայի հետ, Հայրենիքի հետ կապելու խնդիրը պետք է լինի մերը և մենք պետք է փորձենք այդ մի քանի բազմամշակույթ միջավայրում աճող երեխայի մեջ հայկականը զորեղացնել: Երկրորդ խնդիրն այն է, որ պետք է այդ հարսներին ու փեսաներին մերը դարձնենք: Ես ձեզ տեղեկացնում եմ խառն ամուսնությունների համաժողովում մեր գիտնականների, սոցիոլոգների, պատմաբանների կարծիքին:
Երկրորդ հիմնախնդիրը` արևմտահայերենի ուսուցման վիճակն է սփյուռքում: Այսօր ստեղծել ենք տարբեր խմբեր, որոնք զբաղվում են տարրական, միջին և ավագ դպրոցի հիմնարար դասագրքերի ստեղծմամբ:
Երրորդ գլխավոր խնդիրը` տեղեկատվության, անվտանգության հարցերն են: Այսօր մենք միասին խոսում ենք, փորձում ենք գտնել այն բանալին, որով կկարողանանք և նախահարձակ լինել և այո, հակազդել այն իրավիճակին, որը կա այսօր, հատկապես, էլեկտրոնային մամուլում, հատկապես թուրք-ադրբեջանական քարոզչամեքենայի կողմից և մենք պետք է իրոք կարողանանք մեր ուժերը համախմբել այս խնդիրը լուծելու համար: 
2011 թվականը Սփյուռքի նախարարությունը հայտարարում է Սփյուռքը միջազգայնացնելու տարի: Ինչ ենք հասկանում մենք սրա  տակ: Մենք հասկանում ենք, որ աշխարհում կան խոշոր երկրներ, որոնք ունեն խոշոր Սփյուռք: Եվ մենք Սփյուռքի սահմանումը պետք է տանք: Փորձենք միջազգային համաժողով անել, նախաձեռնողը լինի Հայաստան պետությունը և դիմենք ՄԱԿ-ին համապատասխան փաստաթուղթ, կոնվենցիա ընդունել Սփյուռքի մասին: Սրա մասին ինչքան հնարավոր է շատ գրենք, որ այն դառնա հայաստանյան առաջարկ և, եթե մենք կարողանանք առաջարկներ ներկայացնել մեր սփյուռքագետ գիտնականներին, իրավաբաններին` շարժվել այս ուղղությամբ, մտքեր հավաքել, իհարկե կլինի մեր մեծագույն նվաճումը: 
Այստեղ երկու-երեք  կարևոր հարցերի շուրջ քննարկումներ ծավալվեցին` քարոզում ենք, թե չենք քարոզում: Ինձ համար, որպես Հայաստանի պետության քաղաքացի կարևոր չէ, թե դուք ինչ եք անում, ինձ համար կարևոր է, որ դուք զբաղվում եք մայրենի լեզվի պահպանությամբ, Սփյուռքը կազմակերպելու հարցերով, երիտասարդ սերունդ աճեցնելու և դաստիարակելու խնդիրներով: Մնացածը, թե դա կորակվի քարոզչություն, թե ոչ, խնդիր չէ, կարևորը` հայկական իրականությունը ներկայացնեք: Տեսական վեճը կարևոր չէ, կարևորն այն է, որ դուք կաք, ունեք առաքելություն և այդ առաքելությունը պատվով իրականացնում եք: Իսկ այդ պատվով առաքելության իրականացման  համար մեկ խնդիրը` մասնագետներն են: Այսօր մենք ունենք նվիրյալներ, բայց գտնում եմ, որ մենք համակարգված պետք է աշխատենք այս խորհրդի շուրջ` ըստ տարածաշրջանների: Այնտեղ, որտեղ մենք չունենք լրագրողներ, բայց ունենք խմբագրապետեր, պետք է մտածենք, թե ինչպես ենք պատրաստելու հաջորդներին` փոխարինողներին: Հայաստան պետությունը խոստանում է, վաղը Նախագահին էլ կզեկուցեմ, որ մենք պետականորեն պետք է անվճար պատրաստենք և երիտասարդ լրագրողներ` լրատվական  աշխարհի համար: 
Եվ երկրորդ խնդիրը, որ բարձրացրեցիք և ես սիրով ընդունեցի, վերապատրաստման խնդիրն է: Երեկ երեկոյան, երբ մեր կառավարության ծրագիրն էինք նայում, ավելացրեցինք մի տող, որով ստեղծում ենք երիտասարդ լրագրողների վերապատրաստման դպրոց: Անելու ենք Երևանի պետական համալսարանի բազայի վրա և այսօրվանից մենք սկսում ենք դրա նախապատրաստական աշխատանքները: Կարծում եմ, մայիսը լավագույն ժամանակն է, որպեսզի յուրաքանչյուրդ ձեր լրատվամիջոցից ընտրեք երիտասարդ մասնագետներ և ուղարկեք: Նրանք երեք շաբաթ կվերապատրաստվեն Հայաստանում: Սա պետք է դառնա պարբերաբար, որպեսզի այդ վերապատրաստման խնդիրը լուծվի: 
Հաջորդ խնդիրը դա տեղեկատվության ստեղծման, տեղեկատվության փոխանակման և տեղեկատվության տարածման խնդիրն է, որը մենք պետք է կարողանանք համացանցի միջոցով հստակ կազմակերպել: Ես ձեզ հետ համաձայն եմ, որ պետական ծառայությունները պետք է տրամադրեն հնարավոր տեղեկատվություն, իսկ թե դուք ինչպես կօգտագործեք` ձեր գործն է, բայց որ և Լեռնային Ղարաբարը, և Հայաստանի Հանրապետությունը որպես պետություններ պարտավոր ենք ձեզ ներկայացնել հնարավոր տասակետներ, միանշանակ համաձայն եմ: Մենք պետք է ավելի համակարգված աշխատենք և ես կփոխանցեմ բոլոր նախարարներին և կառավարության ղեկավարին, որպեսզի հանձնարարություն տրվի և մեր նախարարությունների մամուլի ծառայությունները ևս աշխատեն մեր լրատվական աշխարհի հետ: 
Շատ կուզենայի, որ հնարավոր լիներ ձեր մամուլում կամ հեռուստատեսությամբ անպայման ունենայիք երկքաղաքացիության ինստիտուտը քարոզող որևէ նյութ: Անընդհատ գրեիք, շնորհավորեիք այն մարդկանց, ովքեր արդեն երկքաղաքացի են դարձել: Սա ևս շատ կարևոր է: Մեր կարգախոսերից է, որ մինչև 2015 թվականը միլիոն ու կես հայ դառնա ՀՀ քաղաքացի: Վերջերս մենք այսպիսի կոչով դիմեցինք մեր սփյուռքյան կառույցներին, կազմակերպություններին և հայ մարդկանց: 
Ճակատագրի բերումով մենք կորցրել ենք «յան»-ը, ազգանվան «յան» մասնիկը: Մենք կարծում ենք, որ գոնե նոր ծնվող երեխային պետք է վերադարձնել «յան»-ը: Մենք պետք է փորձենք այս շարժումը հզորացնել, դա նաև մեր ճանաչողությունն է, մեր ազգանունը: Երկրորդը` մեր անուններն են: Ճիշտ է աշխարհի փոփոխությունը բերում է նաև մեր անունների փոփոխության, բայց շատ երկրներ կան, որոնցում մարդիկ երկու անուն են կրում: Նման դեպքերում գոնե մեկ անունը հայկական դնենք: Սա ևս պետք է փորձել, պետք է աշխատել հայ ծնողների հետ: Ուղղակի հիանում ես, երբ լսում ես Սևան, Մեղրի, Մասիս, Արարատ, անուններ, որոնք նույնիսկ Հայաստանում չեն դնում և հուզվում ես լսելիս: Բայց կան նաև անուններ, որ շատ հեռու են մեզանից: 
Հաջորդը, կուզենայի մեր լրագրողներին խնդրել, տոհմածառի մասին մտածել: Տոհմածառ գծելը կարևոր է, հատկապես նրանց, որոնք կասկածում են իրենց հայ լինելում, պետք է գծեն իրենց տոհմածառը: Շատերը կարող են վերադառնալ դեպի մեր հայկական արմատը: Եթե դիմենք գիտական մեթոդաբանությանը, ապա 100 տարվա ընթացքում պետք է 20 միլիոն դարձած լինեինք` բուն Հայաստանի տարածքում, բայց եթե ընդունենք, որ 300.000 որբուկների իսլամացրել են, ուրեմն նրանք էլ այսօր 1.5 միլիոն պիտի լինեն: Սա է պատճառը, որ Հայաստանի Հանրապետության պետական քաղաքականության անկյունաքարերից մեկը դարձավ այն, որը հայտարարեցի` «հայ է նա, ով իրեն հայ է զգում»: Եվ ստացա մեր Կաթողիկոսի թույլտվությունը, որ մարդը մեղք չունի, որ բռնի կրոնափոխ է եղել, լեզուն է կորցրել և դրա համար նաև ՀՀ Նախագահը Նյու Յորքում շատ կարևոր հայտարարություն արեց, որ մեզ համար հայ են բոլոր նրանք, ովքեր իրենց հայ ըն զգում` անկախ լեզվից, կուսակցականությունից, սոցիալական վիճակից, ապրած երկիրից: Կարևոր է այն, որ նա իրեն իրոք հայ է զգում: Դրա համար մենք շարժում սկսեցինք ոչ թե միայն հայրենադարձություն, այլ նաև հայադարձություն: 

Մենք հերոսներին ներկայացնելու միջոցով պետք է հպարտություն առաջացնենք մեր ազգի, մեր արմատի նկատմամբ: Սա նույնպես մեր լրատվամիջոցների գործն է, ինչը կարող եք իրականացնել ամենատարբեր ձևերով: 
Եվ վերջապես, տուրիզմի, զբոսաշրջության հարցերը: Աշխարհում 7 միլիոն հայ կա, եթե 7 տարին մեկ անգամ հայ մարդը որոշի գալ Հայրենիք, կստացվի տարին 1 միլիոն զբոսաշրջիկ: Դուք հանգստանում եք, երկիրը հարստանում է: 
Պետք է խթանել բոլոր նրանց, ովքեր ուզում են Հայրենիքում գործ դնել: Հանրապետության Նախագահը Ջերմուկում հայտարարեց, որ մենք չենք ուզում, որ բարեգործություն անեք, մենք ուզում ենք, որ հայ մարդը գա Հայրենիք և շահ ստանա: Հետևաբար փոխվում է քաղաքականությունը, մենք չենք ասում` եկեք, տվեք, գնացեք, մենք ասում ենք գործ դրեք և շահ ստացեք: Դրանով դուք օգնում եք Հայրենիքին: Արդյոք մենք չունենք աշխարհում 1000 հայ, ովքեր կարող են Հայաստանում մինչև 100 աշխատատեղ ստեղծել: 100.000 աշխատատեղ` նշանակում է Հայրենիքում կես միլիոն մարդ ապրում է ապահով և բոլորովին չի մտածում գնալ այլ երկրի` աշխատանք որոնելու: Սա նույնպես քարոզի կարիք ունի և մենք պետք է միասին, ազգովին լուծենք այս խնդիրը: Այս խնդիրը լուծում կստանա, եթե դուք` լրատվամիջոցներդ, կարողանաք ճիշտ ներկայացնել այն ամեն լավը, որ կատարվում է Հայրենիքում: Կարծում եմ, որ մենք ավելի կազմակերպված և համախմբված պետք է աշխատենք: 
Մենք պետք է զբաղվենք նաև օտար մամուլում աշխատող հայ լրագրողներով: Եթե դուք ճանաչում եք նման լրագրողների, գիտեք նրանց անուն-ազգանունը, անպայման փոխանցեք մեզ նրանց տվյալները: Երկրորդ մենք պետք է զբաղվենք օտար մամուլով և օտար հեռուստաընկերություններով: Ձեր շրջապատում եթե կան օտարազգի լրագրողներ, որոնք ձեր գործընկերներն են, փորձեք նրանց խումբ առ խումբ բերել Հայաստան, Ղարաբաղ, ներկայացնել իրականությունը և նրանց միջոցով, նրանց բերանով, այսպես ասած, ներկայացնել հայկական խնդիրները:
Եվ վերջապես, մի հարց, որը մեր նախարարությունը նախաձեռնել է պատմության ինստիտուտի հետ: Մենք Ղարաբաղի խնդրի պատմական,  իրավական և քաղաքական լուծումների մասին շատ կարճ, համառոտ, փոքրիկ նյութ ենք պատրաստելու հայերեն, ֆրանսերեն, անգլերեն, գերմաներեն և արաբերեն: Դրանք անպայման կտրամադրենք ձեզ, որպեսզի դուք կարողանաք ավելի հեշտ ներկայացնել հիմնախնդիրը: Շատ կարևոր են նաև խտասալիկները: Մենք պետք է կարողանանք նաև ձեզ պատկերների լեզվով ներկայացնել, որովհետև, ցավոք, այսօր երիտասարդությունը չի կարդում և այս առումով շատ կարևոր է, որ նաև մենք համազգային ծրագիր մշակենք, որը կսկսենք հայոց թագավորներից և կավարտենք հայկական խոհանոցով, որով կկարողանանք ազգային արժեքները, հոգևորը, պատմությունը, հայկական բոլոր հնարավոր արժեքները ներկայացնենլ հեռուստատեսության և ռադիոյի միջոցով, որովհետև այսօր սիրում են ավելի շատ դիտել, քան կարդալ: Ուրեմն այս խնդիրը ևս պետք է կարողանանք ծրագրել համատեղ ուժերով: Ձեզ բաժանված թղթածրարներում կա Խոջալուի, Սումգայիթի և այլնի մասին նյութեր, և ես կուզենայի, որ դուք բազմացնեք և տարածեք բոլոր այն երկրներում, որտեղ դուք ապրում եք, որտեղ դուք գործում եք: Մենք պետք է մտածենք մեր տարածքը լայնացնելու մասին: Կուզենայի խոսքս ավարտել Նարեկացու այն իմաստությամբ, որ չլինի թե երկնենք և չծնենք, ամպենք, բայց չանձրևենք, ընթանանք և չհասնենք: Վստահ եմ, որ պետք է հասնենք, և պետք է անձրևենք, և պետք է ծնենք:
Շնորհակալ եմ:

